Në bazë të nenit 66 paragrafi (3) të Ligjit për Arsimin Fillor (“Gazeta Zyrtare e Republikës së Maqedonisë së Veriut” nr. 161/19, 229/20, 3/25 dhe 74/25), ministrja e Arsimit dhe Shkencës miratoi

R R E G U L L O R E

PËR MËNYRËN E ZBATIMIT TË PROGRAMEVE PËR MBROJTJE NGA DHUNA, ABUZIMI DHE NEGLIZHIMI I NXËNËSVE ME DHE PA AFTËSI TË KUFIZUARA, PROGRAMET PËR PARANDALIM TË DISKRIMINIMIT DHE PROGRAMIN PËR PARANDALIM TË ABUZIMIT ME ALKOOLIN DHE DUHANIN, ABUZIMIT ME DROGËRAT DHE SUBSTANCAT TJERA PSIKOTROPE, PJESËMARRJES NË LOJËRA FATI DHE DELIKUENCËS SË TË MITURVE
Neni 1

Me këtë rregullore rregullohet mënyra e zbatimit të:

· programeve për mbrojtjen e nxënësve me dhe pa aftësi të kufizuara nga dhuna, abuzimi dhe neglizhimi;

· programeve për parandalimin e diskriminimit;

· programeve për parandalimin e abuzimit me alkool, duhan, drogëra dhe substanca të tjera psikotrope;

· programeve për parandalimin e pjesëmarrjes në lojëra të fatit dhe formave të tjera të delikuencës së të miturve në shkollat fillore.

Neni 2
Programet nga neni 1 nga kjo rregullore janë të orientuara ndaj:
· mbrojtjes së nxënësve nga dhuna fizike, psikike, seksuale dhe dhuna kibernetike; neglizhimi, shpërfillja dhe abuzimi;

· parandalimit të diskriminimit mbi baza etnike, gjinie, gjuhe, feje, statusi social, aftësi të kufizuara dhe baza të tjera;

· parandalimit të abuzimit me alkoolin, duhanin, drogat dhe substancat e tjera psikotrope;
· parandalimit të sjelljeve të rrezikshme, përfshirë pjesëmarrjen në lojëra të fatit, sjelljeve kriminale dhe delikuencës.
Neni 3

Programet nga neni 1 përcaktohen në bazë të analizave dhe vlerësimeve nga bashkëpunëtorët profesionalë në shkollë, propozimeve nga komuniteti i nxënësve, bordi i shkollës, këshilli i komunës dhe Shërbimi Pedagogjik.

Neni 4

Në çdo shkollë fillore formohet ekip i cili koordinon realizimin e programeve nga neni 1 nga kjo rregullore.
              Ekipi përbëhet nga drejtori i shkollës, pedagogu/psikologu, mësimdhënësit përgjegjës, përfaqësues nga këshilli i prindërve dhe përfaqësues nga komuniteti i nxënësve.
              Ekipi është përgjegjës për planifikimin, ndjekjen dhe vlerësimin e aktiviteteve, mbajtjen e dokumentacionit dhe raporteve si dhe bashkëpunimin me institucionet kompetente.

Neni 5

Programet nga neni 1 nga kjo rregullore realizohen përmes:

· aktiviteteve mësimore në kuadër të lëndëve të detyrueshme dhe zgjedhore përmes integrimit të përmbajtjeve të lidhura me programet;

· aktiviteteve jashtëmësimore e tjera, orës së bashkësisë së klasës dhe punës shoqërore-humanitare;

· punës këshilluese - individuale dhe në grup nga psikologu, pedagogu dhe bashkëpunëtorët e tjerë profesionalë në shkollë;

· bashkëpunimit me prindërit/kujdestarët, qendrat për punë sociale, institucionet shëndetësore, Ministrinë e Punëve të Brendshme, vetëqeverisjen lokale, shoqatat dhe organizatat joqeveritare;

· aktiviteteve edukative për të gjithë të punësuarit në shkollë për parandalim, mbrojtje dhe njohje në kohë të situatave të rrezikshme tek nxënësit.
      Aktivitetet në kuadër të programeve përshtaten sipas moshës dhe nevojave të nxënësve, përfshirë edhe ata me aftësi të kufizuara.

Neni 6

Nxënësit janë bartës aktivë në realizimin e programeve të parapara me këtë rregullore.
Pjesëmarrja e tyre realizohet përmes:
· parlamentit të nxënësve – i cili propozon, merr pjesë dhe ndjek aktivitetet të ndërlidhur me programet;
· klubeve dhe seksioneve të nxënësve – përmes të cilave organizohen aktivitete për  zhvillimin e aftësive sociale, punë ekipore, aksione humanitare dhe parandaluese;

· ndërmjetësimit mes bashkëmoshatarëve, ku nxënësit e klasave më të larta përcjellin njohuri dhe shkathtësi të nxënësve nga klasat më të ulta;
· aksioneve vullnetare dhe iniciativave humanitare të organizuara në kuadër të shkollës dhe komunitetit.
· projekteve kreative – postera, video, hulumtime, prezantime për promovimin e sjelljeve të shëndetshme dhe pa dhunë dhe qëllime tjera edukative – arsimore,
· konkurseve dhe garave shkollore;

· përzgjedhjes së "ambasadorëve" të nxënësve që promovojnë vlera si toleranca, siguria, shëndeti dhe solidariteti në shkollë.
Neni 7
Në kuadër të Programit për mbrojtje të nxënësve me dhe pa aftësi të kufizuara nga dhuna, abuzimi dhe neglizhenca, shkolla realizon aktivitete përmes lëndëve të detyrueshme dhe zgjedhore, duke integruar përmbajtje që kanë të bëjnë me: njohjen dhe parandalimin e dhunës dhe abuzimit; zhvillimin e empatisë; respektin dhe komunikimin jodhunshëm; përballimin e konflikteve dhe forcimin e vetëbesimit; përdorimin e sigurt të internetit dhe rrjeteve sociale, përfshirë edhe parandalimin e (dhunës kibernetike).

Në kuadër të aktiviteteve të tjera, shkolla organizon klube dhe seksione për zhvillimin e aftësive sociale, punës në grup dhe kulturës së respektit; shfaqje teatrale ose aktivitete skenike që paraqesin zgjidhje të konflikteve pa dhunë; prezantime dhe fushata për siguri/kiber-siguri dhe parandalim të dhunës dhe abuzimit; punëtori për parandalimin e dhunës me aktivitete për njohjen e situatave të rrezikshme, teknika për komunikim jodhunshëm dhe ushtrime për vetëbesim; aksione të nxënësve për mbështetje të bashkëmoshatarëve, iniciativa vullnetare dhe ngjarje humanitare për komunitetin.
Puna këshilluese realizohet përmes bisedave individuale dhe në grup me nxënës që janë viktima, dëshmitarë të dhunës ose tregojnë sjellje të rrezikshme.

Nën mentorimin e mësimdhënësve dhe shërbimit profesional, nxënësit organizojnë dhe realizojnë ndërmjetësime ndërmjet bashkëmoshatarëve, debate dhe fushata për komunikim jodhunshëm; përgatisin materiale edukative (postera, video, përmbajtje digjitale) për parandalimin e dhunës.
Për të punësuarit dhe prindërit organizohen punëtori për njohjen e shenjave të dhunës, neglizhencës ose abuzimit.

Neni 8
Në kuadër të Programit për parandalimin e diskriminimit, shkolla realizon aktivitete përmes lëndëve të detyrueshme dhe zgjedhore, duke integruar përmbajtje që promovojnë përfshirjen dhe zhvillojnë kulturë të respektimit të dallimeve. Përmbajtjet e këtyre aktiviteteve përfshijnë: forma të ndryshme të diskriminimit, përfshirë atë mbi baza gjinore, racore, etnike, fetare, aftësie të kufizuar, statusi social dhe të tjera; zhvillimin e empatisë dhe tolerancës; tejkalimin e stereotipeve dhe paragjykimeve; analizë të rasteve nga jeta reale, përdorim të materialeve video, aktivitete edukative dhe interaktive të përshtatura sipas moshës së nxënësve.

Në kuadër të aktiviteteve të tjera, shkolla organizon klube dhe seksione për bashkëpunim multikulturor, punë në grup dhe përfshirje; ngjarje ndëretnike dhe ndërkulturore; shfaqje teatrale, debate dhe prezantime që promovojnë barazi dhe respekt për dallimet; punëtori për parandalim të diskriminimit dhe gjuhës së urrejtjes, ushtrime për tolerancë dhe empati; aktivitete për mbështetje të grupeve të cenueshme, ditë solidariteti, iniciativa vullnetare dhe kulturore për promovimin e barazisë.

Puna këshilluese realizohet përmes punëtorive në grup për nxënësit, me qëllim parandalimin e paragjykimeve, stereotipeve dhe zhvillimin e empatisë.

Nxënësit, përmes parlamentit të nxënësve, janë bartës të iniciativave për promovimin e barazisë dhe tolerancës, organizojnë punëtori dhe ngjarje kulturore për promovimin e respektit ndaj dallimeve dhe ofrojnë mbështetje nga bashkëmoshatarët për nxënës me dhe pa aftësi të kufizuara.

Për të punësuarit dhe prindërit organizohen aktivitete për njohjen e formave të diskriminimit dhe gjuhës së urrejtjes; ndërhyrje dhe ndërmjetësim në raste të konflikteve; promovim të praktikave përfshirëse, fushata, ditë të diversitetit kulturor dhe aktivitete për përparimin e integrimit ndëretnik.

Neni 9
Në kuadër të Programit për parandalimin e abuzimit me alkool, duhan, drogë dhe substanca të tjera psikotrope, shkolla realizon aktivitete përmes lëndëve të detyrueshme dhe zgjedhore, duke integruar përmbajtje që kanë të bëjnë me dëmet dhe pasojat nga përdorimi i këtyre substancave. Përmbajtjet realizohen përmes lojërave edukative dhe interaktive, punëtorive, paraqitjes së rasteve reale, shfaqjes së videove që tregojnë rreziqet dhe pasojat e abuzimit, si dhe diskutime interaktive dhe kuize për njohjen e sjelljeve të rrezikshme.

Në kuadër të aktiviteteve të tjera, shkolla organizon aktivitete sportive dhe rekreative për një përdorim cilësor të kohës së lirë; punëtori për ndërtimin e qëndrueshmërisë ndaj presionit të bashkëmoshatarëve dhe zhvillimin e aftësive për marrje të vendimeve dhe zgjedhjeve të shëndetshme; punëtori për inteligjencë emocionale, vetëkontroll dhe përballje me stresin pa përdorim të substancave të dëmshme; klube dhe aktivitete vullnetare si alternativa ndaj sjelljeve të rrezikshme dhe pjesëmarrje në fushata për jetë të shëndetshme dhe mjedis të sigurt.

Puna këshilluese realizohet përmes bisedave individuale me nxënës që tregojnë shenja të abuzimit ose janë në rrezik; këshillim për vetëkontroll personal, stabilitet emocional dhe çështje të tjera.

Nxënësit përgatisin dhe realizojnë fushata, video edukative dhe aktivitete publike për promovimin e stileve të shëndetshme të jetesës; nxisin aktivitete sportive dhe rekreative për promovimin e një jete të shëndetshme; realizojnë anketa dhe hulumtime për zakonet e të rinjve dhe propozojnë masa për përmirësim.

Për të punësuarit dhe prindërit organizohen aktivitete për njohjen e shenjave të abuzimit dhe intervenim; vendoset sistem për koordinim me shërbimin profesional dhe monitorim të nxënësve në rrezik; programe për forcimin e vetëbesimit, përballje me stresin dhe ndërtimin e zakoneve të shëndetshme; fushata dhe aktivitete publike për promovimin e një jete të shëndetshme dhe informim për dëmet nga substancat; bashkëpunim me institucionet shëndetësore, qendrat lokale për parandalim dhe ekspertët për varësi.

Neni 10
Në kuadër të Programit për parandalimin e pjesëmarrjes në lojëra të fatit dhe forma të tjera të delikuencës së të miturve, shkolla realizon aktivitete përmes lëndëve të detyrueshme dhe zgjedhore duke integruar përmbajtje për njohjen e rreziqeve dhe pasojave nga pjesëmarrja në lojëra të fatit dhe forma të tjera të delikuencës së të miturve. Përmbajtjet përfshijnë: pasojat ligjore të këtyre fenomeneve, rreziqet që lidhen me humbjet financiare, aktivitetet kriminale dhe pasojat shoqërore, si dhe analizën e rasteve dhe shembujve realë të delikuencës së të miturve.
              Aktivitetet zhvillohen përmes diskutimeve, punëtorive dhe formave të tjera interaktive të përshtatura sipas moshës së nxënësve.

Në kuadër të aktiviteteve të tjera, shkolla organizon turne sportive, klube dhe seksione si alternativa ndaj aktiviteteve të rrezikshme; punëtori për forcimin e integritetit personal, rezistencë ndaj presionit të bashkëmoshatarëve, respektim të rregullave shoqërore dhe promovim të alternativave të shëndetshme; aksione vullnetare, projekte në grup, prezantime, debate dhe skenarë që tregojnë mënyra për parandalim dhe shmangie të delikuencës së të miturve, me qëllim përdorim cilësor të kohës së lirë dhe promovim të interesave të shëndetshme.

Puna këshilluese realizohet përmes punës me nxënës që shfaqin sjellje impulsive, agresion ose janë të përfshirë në shkelje të vogla.

Nxënësit organizojnë teatër-forum, shfaqje dramatike dhe ngjarje publike për ngritje të vetëdijes; krijojnë fushata në rrjete sociale dhe përmbajtje digjitale për sjellje të përgjegjshme; përgatisin një Kod të Sjelljes së Përgjegjshme i cili miratohet në nivel të parlamentit të nxënësve.

Për të punësuarit dhe prindërit organizohen aktivitete për njohjen e shenjave të sjelljes së rrezikshme dhe ndërhyrje të hershme; takime të rregullta me shërbimin profesional për koordinimin e aktiviteteve parandaluese, fushata për ngritjen e vetëdijes për dëmet nga lojërat e fatit dhe sjelljet e rrezikshme; bashkëpunim me institucionet lokale, Ministrinë e Punëve të Brendshme dhe shërbimet sociale për ndërhyrje të hershme.

Neni 11
Drejtori i shkollës është përgjegjës për zbatimin dhe ndjekjen e zbatimit të kësaj rregulloreje.

Neni 12
Shkollat janë të detyruara të mbajnë evidencë për të gjitha aktivitetet e realizuara, të cilat përfshihen në raportin vjetor të punës së shkollës.
              Nxënësit përfshihen në përgatitjen e raporteve përmes dorëzimit të propozimeve, vërejtjeve dhe vlerësimit të aktiviteteve të realizuara.
              Byroja e Zhvillimit të Arsimit  realizon mbikëqyrje, analizë dhe vlerësim të zbatimit të programeve në nivel kombëtar.

Neni 13
Kjo rregullore hyn në fuqi ditën vijuese nga dita e miratimit të saj.

